
140.  
 

 
[Augsburg], 9. Oktober 1557 

 
An Johannes Oporinus 
 
UB Basel, Fr. Gr. I 11, fol. 213r. 
Steinmann Nr. 705. 
Lit.: Husner S. 152 (mit Auszug). 
 
S. P. D. Ego verò miror tibi meas literas non esse redditas. Choniatas 30 et Regnum Christi 
grato animo accepi. Non pluribus ac ne tot quidem Choniatis fuit opus. Nam cum 24 Zonaras 
inter patronos et amicos distribuerim, malim pro 6 reliquis, quos seorsim donare parum decet, 
alios mihi libros officinae tuae fuisse missos. Sed vt dixi gratias tibi ago. Nec enim in sinum 
Abrahae sum receptus, et si receptus essem, non superbirem, ταπεινὰ φρονῆσαι πεφυκώς τε 
καὶ διὰ βίου μεμελετηκώς. De vestris periculis doleo equidem, sed vos temporum habita 
ratione ἧττον ῥιψοκινδύνους εἶναι vellem καὶ μὴ κέρδος ἐλάχιστον θανάτου τιμᾶσθαι. D. 
Io[annes] Iacobus libros tuos serena fronte accepit, et se vicem tuam dolere dixit. D. Antonius 
Choniatas 25 per D. Tonnerum accepit, qui nihil a te numeratum esse mirabatur. Cum ipso 
domino interea non sum locutus, quod et eius negocia interturbare non licet, et nunc rarius 
eius conuiuĳs propter multitudinem hospitum eius, intersum. Si quid verò cognouero, quod 
tua scire intersit, faciam te certiorem. Vale. 7 Idus Octobris 1557. D. Carino plurimam 
salutem opto. Eius aduentus hic auidè expectatur, a D. Huldricho in primis. Sed, vt video, 
parium et inferiorum consuetudine magis delectatur, quam potentum familiaritate, cuius ego 
reliquias adhuc vtcunque retineo. Vnum atque alterum ex Fuggeris alieniore a me esse animo 
suspicor verius, nec sine causis, quam exploratum habeo. Eadem quidem fronte ab omnibus 
suscipior. sed τὸ προσκορὲς τῶν ἐντεύξεων solicitè caueo. Iterum vale. 
 

Hiero[nymus] Wolfius 
Tuus. 

 
Si quid de editione Thesauri Graecae linguae Roberti Stephani, et de locupletatione et 
emendatione Latini, quam in Calepini sui praefatione pollicetur, comperti habes, significes 
mihi velim. O felices illius viri operas: o felicem adolescentiam, cui posthac tot Lexicis, tot 
Calepinis, tot obseruationib[us] carere licebit. Vt verè illud Erasmicum ĳs operibus inscribi 
queat 
 ἓν μαργάριτον τίμιον 
 ἀποδοὺς ἅπαντα λάμβανε. 




